
詩篇 23 

〔大衛的詩。〕耶和華是我的牧者，我無欠缺(kheh)。伊互我倒佇青翠的草埔，導我佇

安靜的水邊。伊互我的靈魂精英，為著伊的名導我行義的路。我雖然行過死蔭的山谷，

亦呣驚災害，因為你及我佇啲；你的槌，你的枴，安慰我。佇我對敵的面前，你給我排

設筵席；你用油抹我的頭殼，我的杯滿出來。恩典及慈悲的確隨我到一世人；我欲永遠

徛起佇耶和華的厝。 

馬太福音 5:1-16 

1 耶穌看見許個歸陣的人，就絔(peh)上山，已經坐，伊的學生就近伊， 

2 伊開嘴教示𪜶，講：3 心內喪鄉的人有福氣！因為天國是𪜶的。4 憂悶的人有福氣！因

為𪜶欲受安慰。5 溫柔的人有福氣！因為𪜶欲承接土地，6 枵嘴乾欣慕義的人有福氣！因

為𪜶欲得著飽，7 憐憫人的人有福氣！因為𪜶欲得著憐憫，8 清氣心肝的人有福氣！因為 

𪜶欲看見上帝。9 互人和平的人有福氣！因為𪜶欲稱做上帝的子。10 為著義曾受窘逐的

人有福氣！因為天國是𪜶的。11「為著我人才詈罵恁，窘逐恁，誹謗恁萬項的歹，恁就

有福氣！12 著歡喜快樂，因為恁佇天裡的報賞是大。因為恁以前的先知人，人亦按呢窘

逐𪜶。」13「恁是地上的鹽。鹽若失味，欲用甚麼互伊鹹？後來無路用，不過㧒佇外 

面，互人𧿬(thún)踏若定。14 恁是世間的光。城起佇山頂𣍐會隱密。15 無人點燈，下佇

斗下，就是下佇燈台頂，就遍照厝內的人。16 按呢恁的光著照佇人的面前，互𪜶看見恁

的好所行，來歸榮光互恁佇天裡的父。」 

約翰福音 15 

1「我是真的葡萄樹，我的父是作園的人。2 見若連佇我的枝無結果子的，伊就芟(san)起

來；見若結果子的，伊就修互伊清氣，互伊結果子閣卡多。3 今恁因為我所給恁講的道

理，已經清氣啦。4 恁著踮佇我，我亦踮佇恁。設使枝無連佇葡萄樹，就𣍐會家己結果

子，恁若無踮佇我，亦是按呢。5 我就是葡萄樹，恁就是枝。踮佇我，也我踮佇伊的，

就結果子多多；因為及我相離，恁就𣍐做甚麼。6 人若無踮佇我，就受棄拺(khı̀-sak)佇外

面親像枝續枯焦(ko͘-tâ)，人拾𪜶㧒(hiat)落火就燒去。7 恁若踮佇我，我的話踮佇恁，凡

若所愛的，恁著求，就欲給恁成。8 恁結果子多多，對按呢我的父得著榮光，亦恁欲成

做我的學生。9 我有疼恁，親像父有疼我；恁著踮佇我的疼。10 恁若守我的誡命，就欲

踮佇我的疼，親像我有守我的父的誡命，踮佇伊的疼。11「我已經用諸個給恁講，欲互

我的歡喜踮佇恁，亦互恁的歡喜滿滿。12 恁著相疼，親像我有疼恁；這是我的命令。13

人為著朋友獻生命，疼無有比此個卡大的。14 恁若行我所命令恁的，就是我的朋友。 



羅馬書 8:31-39 

31 論到諸個事咱欲怎樣講？上帝若為咱，是誰會對敵咱？32 伊既然無惜家己的子，為

著咱眾人獻伊，豈無續將萬物白白互咱嗎？33 是誰欲告上帝所揀的百姓啊？稱𪜶做義的

是上帝。34 是誰定𪜶的罪啊？基督耶穌已經死，尚且(siōng-chhiáⁿ)對死人中閣起來，坐

佇上帝的大旁，也替咱祈禱。35 是誰欲隔斷咱佇基督的疼？或(he̍k)是患難？或是困苦？

或是窘逐(khún-tio̍k)？或是枵餓(iau-gō)？或是褪裼(thǹg-theh)？或是危險？或是利刀 

啊？36 親像所記載講：阮為著你的緣故終日受死；看做親像欲刣的羊。37 反轉佇諸個

攏總的事，咱對疼咱者得勝到有剩(chhun)。38 因為我深信無論是死、是活，是天使、

是掌權的，是現今的、是將來的，有權能的，39 是高、是深，抑是別個受造的物，攏𣍐

會隔斷咱佇上帝的疼；就是佇咱的主基督耶穌所有的疼。 

 

哥林多前書 13:1-13 

1 我設使會講人及天使的音語，若無仁愛，我就成做響(hiáng)的銅器，鳴(tân)的鐃鈸(lâ-

poa̍h)。2 我設使做先知明白攏總的奧妙，及攏總的知識，閣設使有齊備的信，夠額來移

山，若無仁愛，我就𣍐算做是甚麼。3 我設使盡所有的來賑濟，閣獻我的身軀互火燒，

若無仁愛，就我無得著利益。4 仁愛是𠢕(gâu)寬容、慈悲；仁愛是無怨妒；仁愛無誇 

口，無品嗙(phı́n-phóng)，5 無行見誚的事，無求家己的利益，無快受氣，無記得人的 

歹，6 無歡喜不義，是及真理相及歡喜；7 凡事忍受，凡事相信，凡事向望，凡事吞愞。 

8 仁愛永遠𣍐無去。若是先知的職欲廢無；許個音語欲息(soah)知識(chai-bat)欲廢無。9

因為咱所知的無完全，做先知也無完全，10 完全若到，無完全的就廢無。11 我做囝仔的

時，講話親像囝仔，性情親像囝仔，意見親像囝仔，已經成人(sêng-jı̂n)，就廢無囝仔的

事。12 因為咱今對鏡啲看，霧霧無明，若是到彼時就當頭對面。我今所知無完全，到彼

時就知，親像我互主知一樣。13 現今所存的就是信、向望、仁愛此三項，其中第一大的

是仁愛。 


